ЎЗБЕКИСТОН   РЕСПУБЛИКАСИ   НОМИДАН
Ҳ У К М 

2024 йил октябрь ойининг 3 куни, Тошкент шаҳар жиноят ишлари бўйича Учтепа туман суди, ўз биносида, очиқ суд мажлисида, туман судининг судьяси Ж.Одиловнинг раислигида, судья ёрдамчиси Д.Исомиддинованинг котибалигида, тарафлардан – давлат айбловчиси Учтепа туман прокурорининг катта ёрдамчиси Б.Акромов, судланувчи Р.Болтаев ва унинг ҳуқуқларини ҳимоя қилаётган адвокат У.Мухамадиев, жабрланувчи Н.Мавлянова иштирокида, Ўзбекистон Республикаси ЖК 122-моддасининг 1-қисми билан айбланган,
1981 йил 22 февралда Тошкент шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, оиласи билан ажрашган, 2 нафар фарзанди бор, “DASSYOR TRADE GROUP” МЧЖда ҳайдовчи бўлиб ишлайди, муқаддам:
1) жиноят ишлари бўйича Собир Рахимов (ҳозирги Олмазор) туман судининг 2000 йил 9 ноябрь кунидаги ҳукмига кўра, Ўзбекистон Республикаси ЖК 277-моддаси 2-қисмининг “б,г” бандлари билан 2 йил 6 ой муддатга озодликдан маҳрум қилиш жазоси тайинланиб, Ўзбекистон Республикаси Олий Мажлис Сенатининг 28.08.2000 йилдаги “Амнистия тўғрисида”ги Қарорининг 2-бандига асосан жазодан озод қилинган;
2) жиноят ишлари бўйича Тошкент шаҳар Учтепа туман судининг 2008 йил 18 июлдаги ажримига кўра, Ўзбекистон Республикаси ЖК 266-моддасининг 1-қисми билан бўлган жиноят иши ЖКнинг 661-моддасига асосан томонлар ярашганлиги муносабати билан ҳаракатдан тугатилган;
3) Тошкент шаҳар жиноят ишлари Учтепа туман судининг 2022 йил 8 июндаги ҳукмига кўра, Ўзбекистон Республикаси ЖК 168-моддасининг 1-қисми билан айбли деб топилиб, иш ҳақининг 10 фоизини давлат даромади ҳисобига ушлаб қолган ҳолда 6 ой ахлоқ тузатиш ишлари жазоси тайинланган, жиноят ишлари бўйича Учтепа туман судининг 2022 йил 31 октябрдаги ажримига асосан тайинланган ахлоқ тузатиш ишлари жазосининг ўталмаган 
6 ойи шу муддатга озодликни чеклаш жазосига алмаштирилган, жиноят ишлари бўйича Яшнобод туман судининг 2023 йил 10 апрелдаги ажримига асосан Ўзбекистон Республикаси ЖКнинг 73-моддаси тартибида ўталмаган 2 ой 17 кун озодликни чеклаш жазосини ўташдан муддатидан илгари шартли равишда озод қилинган, Тошкент шаҳар Учтепа тумани, 14-мавзе, 26-уй, 
10-хонадонда яшовчи, иш бўйича “муносиб хулқ-атворда бўлиш ҳақида тилхат” тарзидаги эҳтиёт чораси қўлланилган, айблов далолатнома нусхасини 2024 йил 25 июль куни олган, ХХХга оид 1-1007-2404/550-сонли жиноят ишини кўриб чиқди.
Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

Фуқаролик ишлари бўйича Учтепа туманлараро судининг 08.11.2019 йилдаги 2-1003-1922/31557-сонли ижро варақасига кўра, қарздор Болтаев Рустам Душаевичдан ундирувчи Болтаева (Мавлянова) Наргиза Алимовна фойдасига вояга етмаган 18.08.2007 йил туғилган Душаева Нигина Рустам қизи ва 05.11.2009 йилда туғилган Рустамов Равшан Рустамович исмли фарзандларининг моддий таъминоти учун, то улар вояга етгунга қадар қарздорнинг ҳар ойдаги ойлик иш ҳақи ва бошқа даромадидан 1/3 қисми миқдорида 09.09.2019 йилдан бошлаб алимент ундириш белгиланган. 
Айбланувчи Р.Д.Болтаев суднинг юқорида кўрсатилган буйруғига биноан моддий ёрдамга муҳтож бўлган вояга етмаган шахсни моддий таъминлаб туриши учун фойдасига алимент пул маблағларини тўлаб бориш унинг мажбурияти эканлигини билсада, бироқ 01.05.2021 йилдан 01.12.2023 йилга қадар жами бўлиб икки ойдан ортиқ муддат мобайнида 6.604.459 сўм маблағларни тўлашдан бўйин товлаб келганлиги сабабли 08.01.2024 йилда жиноят ишлари бўйича Тошкент шаҳар Учтепа туман суди томонидан Ўзбекистон Республикаси МЖтКнинг 474-моддасида назарда тутилган ҳуқуқбузарликни содир қилган деб топилиб, унга нисбатан 15 сутка маъмурий қамоқ жазоси тайинланган.
Айбланувчи Р.Д.Болтаев маъмурий жазо қўлланилганидан кейин ҳам ўзига тегишли хулоса чиқармасдан ва вояга етмаган шахсни моддий таъминлаш чорасини кўрмасдан, яна Н.А.Болтаеванинг фойдасига ундирилиши лозим бўлган маблағни 01.12.2023 йилдан 01.06.2024 йилга қадар жами бўлиб икки ойдан ортиқ муддат мобайнида тўламаган, ушбу даврда ундирилиши лозим бўлган маблағ 11.038.784 сўм, жами эса 17.643.243 сўмлик алимент қарздорлиги вужудга келган.
Судда судланувчи Р.Болтаев айбига тўлиқ иқрор бўлиб, Болтаева Наргиза Алимовна билан 2006 йилда қонуний никоҳдан ўтиб, турмуш қуришганлигини, турмушлари давомида 18.08.2007 йил туғилган Душаева Нигина Рустам қизи ва 05.11.2009 йилда туғилган Рустамов Равшан Рустамович исмли фарзандлари дунёга келганлигини, турмушлари даврида Н.Болтаева билан оилавий келишмовчилик сабабли тахминан 2019 йилнинг ўрталаридан бошла алоҳида яшаб келишаётганлигини, турмуш ўртоғи 
2019 йил сентябрь ойининг бошларида алимент ундириш учун фуқаролик ишлари бўйича Учтепа туман судига берганлигини, туман судининг қарорига асосан икки нафар фарзандининг моддий таъминоти учун, то улар вояга етгунга қадар алимент ундириш белгиланганлигини, алиментдан бўлган қарздорлигини тўламагани учун 15 сутка маъмурий қамоқ жазосини ҳам ўтириб чиққанлигини, ҳеч қаерда ишламаганлиги сабабли тўлай олмаганлигини, ҳозирги кунда ҳақиқатдан ҳам жами 17.643.243 сўмлик алимент қарздорлиги борлигини, суд томонидан зарарни қоплаш учун белгиланган муддат давомида зарарни қоплай олмаганлигини, моддий имконияти оғирлигини, 2024 йил 27 сентябрь куни “DASSYOR TRADE GROUP” МЧЖга ҳайдовчи бўлиб ишга кирганлигини, имкони бўлса алиментдан бўлган қарздорлигини иш ҳақига қаратиб беришни сўраб берган 
Судда жабрланувчи Н.Мавлянова, айбловдаги ҳолатни тўлиқ тасдиқлаб, суднинг қарорига асосан Р.Болтаевдан алимент белгиланганидан сўнг, унинг фойдасига вояга етмаган фарзандларини таъминоти учун бир сўм ҳам тўламаганлигини, турмуши давомида ҳам тайинли ҳеч қаерда ишламаганлигини, бир неча маротаба огоҳлантиришларга қарамасдан қарздорлигини тўламаганлигини, турли баҳоналар қилиб қочиб юришини, ҳозирги кунда фарзандларини мактаб формалари ва бошқа харажатларига маблағ кераклигини билдириб, судланувчи Р.Болтаевга нисбатан қаттиқроқ жазо тайинлашни ва қарздорлигини ундириб беришни сўраб кўрсатма берди. 
Суд, ушбу жиноят иши юзасидан тўпланган иш ҳужжатларини текшириб чиқиб, юқорида қайд этилган судланувчи, жабрланувчининг кўрсатмаларига Ўзбекистон Республикаси ЖПКнинг 95, 112-моддалари талаблари бўйича баҳо бериб, суд мажлисида аниқланган ҳолатларни ҳамда тергов материалларини Ўзбекистон Республикаси ЖПКнинг 22-моддаси талаблари асосида синчковлик билан, тўла, ҳар томонлама ва холисона текшириб чиқиб, судланувчи Р.Болтаевнинг мазкур жиноятни содир этганликдаги айби қуйидаги рад этиб бўлмайдиган далиллар билан, яъни фуқаролик ишлари бўйича Учтепа туманлараро судининг қарори, ижро варақаси, давлат ижрочисининг алимент қарзини ҳисоблаш тўғрисидаги қарори ва унга илова қилинган жадвал ва жиноят ишидаги бошқа объектив далиллар билан ўз исботини тўлиқ топади деб ҳисоблайди.
Суд, судланувчи Р.Болтаевнинг жиноий ҳаракатларини юридик квалификациясини муҳокама қилиб, уни жиноий ҳаракати Ўзбекистон Республикаси ЖК 122-моддасининг 1-қисми билан, яъни моддий ёрдамга муҳтож бўлган вояга етмаган шахсни моддий таъминлашдан бўйин товлаш, яъни уни моддий жиҳатдан таъминлаш учун суднинг ҳал қилув қарорига ёки суд буйруғига биноан ундирилиши лозим бўлган маблағни жами бўлиб икки ойдан ортиқ муддат мобайнида тўламаслик, шундай қилмиш учун маъмурий жазо қўлланилганидан кейин содир этилганликда ифодаланиб тўғри квалификация қилинган деб ҳисоблайди. 
Ўзбекистон Республикаси Конституциясининг 20-моддасида, давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши кераклиги белгиланган.
Ўзбекистон Республикаси Олий суди Пленумининг 2014 йил 
23 майдаги “Суд ҳукми тўғрисида”ги 7-сонли қарорининг 28-бандида, судлар жазо тайинлашда, содир этилган жиноятнинг ижтимоий хавфлилик даражасини ва хусусиятини, содир этилган қилмишнинг сабабларини, келтирилган зарарнинг миқдори ва хусусияти, айбдорнинг шахси, унинг жавобгарлигини енгиллаштирувчи ва оғирлаштирувчи ҳолатларни ҳисобга олишлари кераклиги ҳақида, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги қарорининг 1,3-бандларида “Судларнинг эътибори жиноят учун жазо чорасини тайинлашда қонунийлик, инсонпарварлик, одиллик ва жавобгарликнинг муқаррарлиги тамойилларига қатъий амал қилишга қаратилиши, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги” ҳақида тушунтиришлар берилган.
Суд, судланувчи Р.Болтаевга нисбатан жазо тури ва муддатини белгилашда, Ўзбекистон Республикаси ЖКнинг 55-моддаси талабларига риоя қилиб, Р.Болтаевнинг ўз айбига тўлиқ иқрорлик билдириб, қилмишидан пушаймонлигини жазони енгиллаштирувчи ҳолатлар деб баҳолаб, ЖКнинг 
56-моддаси талабларига риоя қилиб, мазкур жиноятни ғараз ниятда содир этганини жазони оғирлаштирувчи ҳолатлар деб баҳолаб, жиноятнинг хусусияти, ижтимоий хавфлилик даражасини инобатга олиб, унга нисбатан модда қисми санкциясида назарда тутилган озодликдан маҳрум қилиш жазоси тайинлашни, тайинланган жазони манзил-колонияларда ўташни белгилашни мақсадга мувофиқ деб ҳисоблайди.
Шунингдек суд, иш бўйича зарар масаласини муҳокама қилиб, Ўзбекистон Республикаси Олий судининг Пленумининг 2009 йил 10 апрелдаги “Суд ҳужжатларини бажаришдан бўйин товлаш ҳамда суд ҳужжатлари ва бошқа органлар ҳужжатларини мажбурий ижро этиш жараёнига аралашганлик учун жиноий жавобгарликка доир қонунларни қўллашнинг айрим масалалари тўғрисида”ги 7-сонли қарори 15-банди талабидан келиб чиқиб, судланувчи Болтаев Рустам Душаевичдан жабрланувчи Мавлянова Наргиза Алимовна фойдасига 17.643.243 сўм зарар ундиришни лозим деб топади.
Бинобарин, Ўзбекистон Республикаси Конституциясининг 20-моддаси, ЖПКнинг 454–457, 460, 463, 465–468, 471–473-моддаларига амал қилиб, суд

ХХХ Ўзбекистон Республикаси ЖК 122-моддасининг 1-қисмида назарда тутилган жиноятни содир қилганликда айбли деб топилсин.
Р.Болтаевга Ўзбекистон Республикаси ЖК 122-моддасининг 1-қисми билан 8 (саккиз) ой озодликдан маҳрум қилиш жазоси тайинлансин.
Тайинланган жазони манзил-колонияларда ўташ белгилансин.
Р.Болтаевга нисбатан қўлланилган муносиб хулқ-атворда бўлиш тўғрисидаги тилхат эҳтиёт чораси “қамоққа олиш” тарзидаги эҳтиёт чорасига ўзгартирилсин ва дархол суд залидан қамоққа олинсин.
Жазони ўташ муддати 2024 йил 3 октябрь кунидан бошлаб ҳисоблансин.
ХХХдан жабрланувчи ХХХ фойдасига 17.643.243 сўм зарар ундирилсин.
Ҳукм устидан тарафлар ҳукм эълон қилинган кундан эътиборан, маҳкум ва жабрланувчи эса ҳукм нусхасини олган кундан эътиборан ўн сутка ичида апелляция тартибида, ҳукм қонуний кучга киргандан сўнг эса кассация тартибида Тошкент шаҳар судига шикоят бериши ёки протест билдириши мумкин.

Раислик қилувчи, судья						Ж.Одилов

